
E in testa quæxi a-ô mæximo momento

O ghe metteiva uña coroña d'öu,

E in dio un anello lucido d'argento,

Bixù che in quella tæra ô l'ëa un tesöu;

Secondava ô gentile complimento

Di Americani ô numeroso cöu,

Che allegro ô l'approvava e ô l'applaudiva

Ne-ô so linguaggio con un lungo evviva...

Colombo ô l'aggradiva tutto quanto

Gh'offeriva ô cacico e l'assemblea,

Corrispondendo a lô con atrettanto

Rispetto e amô co-a voxe e co-a manea,

E ô regalava a quello cappo un manto

De vellûo rosso fæto all'europea,

O quæ ô formava di isolani, ancon

Bambin ne-a civiltæ, l'ammirazion.


73

Guacanagari doppo ô mûtuo omaggio

Ne-a cabanna ô façeiva intrâ con lê

Colombo e î primmi eroi do so equipaggio

E i so propri parenti e i conseggê:

Tutti i atri restavan pe-ô villaggio,

E mescciandose indigeni e foestê

Passavan tutto ô giorno in allegrie,

Bâtandose regalli e cortexie.


74

A-i ospiti europei Guacanagari

O l'imbandiva intanto a regia mensa,

Da quæ co-e mense ûsuali e popolari

No gh'ëa quæxi nisciuña differensa;

No dava a so cuxiña boccoîn rari,

Nè un servixo prezioso a so credensa;

I çibbi ëan senza sarsa e condimento,

Comme e persoñe ëan senza vestimento.

